
Луцаs вадавна aэда толаa- 
гобцямs падвы - тохолковаs сероd 
нямна aэда «Воспитатели 
России» проект минрена 
Татьяна Волосовец. Пыда 
падвэмда маняd aэрмs терaэ 
вадахаdна тидхалевыць. Aаябэй 
aацекы ханзерd вадёданваs нямна 
aа. Нюртей  нюмдоs  ховэхэdна  
сабе aарка нядdма. Нюмдиs тан- 
даяs ховэхэs нисяхаs-небяхаs aока 
нянандиs тарана aамгэмs тикахад 
толаaгухуs. Нёdлёко aацекымs ва-
дабава, пэрма нензелd серd ни aаd, 
тандаяs соявыs вадёданваs нямна 
хонраванда aока aэсь пэрaа.

Проектмs сертаба нядаaговыd 
– тохолковаs серо теневанаd, 

Тандаяs округнаd aудандана 
манзара нятаd нида маdламбись, 
тасалковамдоs aарка тольs тяха-
на мэdaадонзь. Янаd терd иламs 
тосакабтёдаd, яdавладаd сер-
кат табdламбади маdламбись. 
Округнаd илаs серо минрениd 
хавна яs индадмs нэкалпадаd, 
тодоd ёd районd няби марадd 
aэвахана мэнаd, палытанаd ти-
кахана мэць. 

 Дмитрий Артюховs вадав-
на яхананаd лэтрёркабнаd, 

тосаркабнаd тара. Вэва иaудмs 
мэтаd ненэциеd нюдяко тиртя 
aанорахаd, еся нувs сармикархаd 
aамгэридоs турць пэядd. Пу-
дана ирыхыdна aариd тайкуйd 
хардахаd тэволыдd. Ненадовна яs 
индкад илаaгана тарана aавори 
сертабалваs я едтембиd. Тикы 
aаво ханзерd лэтрамба сава aэваs 
нямна маdлюрмыd ервd тасалко-
выць.

 Янаd aэвахана мэна таремs 
няхата лаханавысь: «Пяванs 
харванидоs яs индкад илаaгана 

тарана aавори сертабалваs яd, 
харадs терd иламs мэйрамбаваs 
няюs aэдаd серd. Маняd яринаd 
едs манзаранаd предприятияd 
ни aаd, aарка янаd едs таромs 
минренаd aэdнимd. Малs aобнзерd 
лэтрамбабанаd сероdaаd».

 Нямэхэна вэбаs ирыs някуна 
тарця сероd нямна, округнаd 
лэтрёвамs сахамлаdмаs нямна 
мале лаханаць. Тамальaгана 
т о х о л к о в а s  ё ,  т о п л и в н о -
энергетической комплексмs, 
тэраaговамs саць мание табе-

дамбись. Тедаs таремs таславэдоs, 
п р е д п р и я т и я d  с я м б и р у в -
на мэйрёвамs манэсарманзь 
ядэртаd, нядаaговаs нимня там-
на нядdма тарабта нядаaгодаd, 
лакриs тось пирdманда тиртя 
aамгэхэт лэтрёвамдоs етриs 
сахамламбаaгуd. Тикы манзаямs 
Росгвардияs терd, тосакабтёдаd 
яdавладаd серо табламбада, 
антитерроризмs нямна aэда ко-
миссияхана мэнаd няdмувандадоs, 
минревандадоs.

  

Aацекымs вадабаваs 
табекоd

Ервонаd тасалкуць

Анна Яптикs падвыd 

лекарd,  aэрмs 
терd. Вадавнандоs 
падвыd табекудоs хойs 
няна иленаd иландs таславыd, 
aая бэйd  aац екыd  по dомна 
мале сян янs тярмыd. Ханзерd 
пэрць тара, сяхаs хонабтамба, 
ханзерd сянакулбтамба, хурка 

тосакабтёдаd сер-
кат  лэтрамба тара, малs падвыдоs. 
Aацекыs вадёданваs нямна aэдаd 

Aэрмs терd ненэцяaгd, ню вадабадахаd 
«Ребенок от нуля до трех» табекосавэй 
падро мипа пяd. Тикыдоs луцаs вадахад 
ненэй ненэциеd, хабиd, тасуd хабиd 
вадахаd тэвравыдоs. Вымна, пэдарав-
на мюсертиd еdэмня тарцямs серта 
таславыd.

табекоd хавна  хурка  сянакохоdна, 
сянакобцхаdна лавоdламба сава 
aэвамда хэтвыd.

Нюсавэй не лаханако няdaа- 
дамзь. Пыдоs индоs ядэрабцоd  
хуркариць. «Ханяaэхэна aам- 
гэхэвмs хамэда яdмаaгун, тас-
лицяда сертs еремданава, хэвха-
нанд хонраванда няр яaгудава. 
Харт вадавнанд aэда табекоса-
вэй падартs таняaгу – aотаaодd 
таaгаaгодакэн», – aопойдоs 
таремs ибедорaась. Нябиюмs 
маdнисяв: «Тедахавs малs луцаs 
вадамs нидомs теневd, илебейd 
ненэцяaгавd хареd вадавнандоs 
aавэн толаба пиртадоs, нянандоs 
луцаs вадаюмна нензелd нив aаd». 
Хойs няна илена не нянда хэтвымs 
тамнаs тяхаs вэтана тоdолхадась: 
«Ханяaыd хобатнасавэйd нюдоs 
таминдоs луцаs вадавна пэръядоs. 
Тарця падро выaгана aацекы 
тохоламбадаaэ тараниd еdэмня 
сертабавы aэбтоs. Школанs 

хэвандако тохоламбдаd ман- 
заяханандоs мэтыдонзь, ти-

кахана ненэся тарабцомдоs 
хомбаaгудонзь».

 Таремs aэрмs терd вади 
нерняs минревадоs савахав 

сава, ёльце тарана серd. Таддика-
хад янаd терd неновна ненэцяaгd 
таромs хаdаврамбада, тидd aэда 
проект саць савуdaаd. Хусувэнаd 
харта инда ядэрабцо, пыдараd, 
газетамs толабадаaэ, ханзерd 
ибедорaадаd?

Тэхэнаd  
мансzаaа

Янаd ниймs янамбовна сыра 
тондада. Тоs идd салабаaэ хаяd. 
Aэрмs яs някуна мале вэбаs 
ирыs пудана яляs пиркана пиs 
ханьaэ ханaась. Тедахавs таня-
на мэё тецьдаd пэядd. Мюсерта 
ненэцяd aарка идетоs салабаaэ 
хэвамs aатеd. Янамбовна нерняs 
мюсеd.

 Ненэцяd мюдатоs aэва мале 
aахакуна пырдариs сядхалэй-
донзь. Тедаs мянувнанда тэхэdна 
мэнаd пэдёдамдоs нэкалпиd. 
Тыдоs таaга хадырaаd, неняaгd, 
пилюd aахана яaгуd. Тедариs яs 
сярs ниймs ёря сыра тондаваs 
нерцю ныланаd. Няби яs пан-
хана невхы иринатоs недарми 
нюракуць Ямальской районхы 
Яр-Саляs ты пэртяd мюсерaаd. Яs 
хобанs ханзакад мерёaэ сояравы 
сехэрыдоs илеваs нёдэйдоs. Яляs 
падартs сыртадревs мюсерaаd. 
Ханзерd илевамдоs няндаd тэв-
равани еdэмня хэвы сиdив яля-
хана серо теневана ненэцяaгана 
лаханакурaадазь. «Ярсалин-
ской» совхозs терd хурка aэвамs 
предприятияндоs  aэвахана 
мэнамs Сэротэтто  Александр 
Сооковичмs хонрамбидамзь. 
Маниs лахарёмиs тарцясь:

– Тедаs ты пэртина пырдариs 
мюсеd.  Хахаяда яляs тамна 
лаханавдавэйd. Тамдоs мададоs, 
aани похоd тасла тэтнаць. Пилюd 
ирыхына саць ядембись, тыd 
паддець, aадьбята хаaгурта 
тэваd aокась. Тивдоs еденаd, 
мэднаd таняць. Нарада саць 
ямбась, ханярина нядэd aокаць, 
тикыд маяндорaаd, сырамs нидоs 
мадаaгуd. Небоs поs пуняна ну-
вода вэваркаць, нарада ямбась, 
яхадейd яноць ниdaаць. Хавы 
тэваd aокась. Тевs ёльцяaгана 
ненэциенаd нараs няна aэсыd пом-
на хэвы тыдоs  маdламбиd. Вадодоs  
мале  сертавыдоs aэaгудоs. 

Ямалs терd янаd ханярина нылана няби 
пыхыдадоs лекарабтамба пирaадоs. Aопой 
тарця яaэ таславэдоs – Aарка Тараскуль. 
Тюменьs хэвхана пэдараs поaгана aа, хар-
дахад aэдалабd, юкад вата самляaг луцаs 
aэдалаваs пирd. Тедаs носиндалава ирыs 
нюртей яляs aэсондs нерденаaэ нядdмамs 
няdмарпадахат падро aатеd. Пуна тэри таняs 
хэванs харванахат падро маdламба пяaгуd.

Таняна мядs терd няs aобкана нылана сава. 
Туртитоs еdэмня хусувэй aамгэдоs мале 
таславы. Пыхыдадоs лекарабтаванзь товыd 
няндоs серота лекарабтаaговамs тэра пирaаd. 
Савумдаaго харданs Ямалs тер мирциd aэ- 
дарамбидоs.

Ныланаванзь aатенидоs няхарd поход юкад 
вата сидндет поs ёльцяндs тэвортаd, ненадовна 
варючиd aацекыd, aока нюсавэй маaгабадарка 
мядs терd нюd, яваd лэтрамбадаaэ таранаd няби 

яваd лэтрамбавыd ненэциеd нюd, хабцяaотоs 
нямна III, IV, V группахаdна мэнаd, aобтикы 
маaгабадарка мядs терaэ толёдаd. Сиддоs 
ядэланидоs aаниs мирциd илеaгуd, aормамдоs 
няби тиканs тэвутавамдоs, пуняs хэвамдоs 
aаниs хартоs нидоs салдамбаaгуd. Таддикахад 
хаaгурта aацекы тэта мядs тер aэбта, сита 
ядэланада ядэрмамда харта салдамбаaгуда.

Мята тер Aарка Тараскулянs ханаванда 
немs лаханако няdaадамзь. Пыда таремs 
вадеdaадась:

- Мань мале падрони малs хамэдыd, тандаяs 
падро сертабалваs мятs ханdaадамзь. Едэй 
помs мэdманаd пуд хэванзь ятнаваd. Aахакуд 
хамекуртаваd, лекараdамна ядэртаваd, aаб- 
тавдавэй еремы прививкинаd aабтаaгуваd. 
Сяхаaгавs няхарd поход нюдярка нюмд ня-
нанд ханабат есямs яaга мипа тарась. Тедахавs 
яaгамдавыдонзь, нюдяко нюкцями нянани 
ханабани мирциd таняна мэaгу.

Ныланаванзь хэваs еdэмня хурка падро 
маdла сероdaа?

- Тарця серо социальной защита нюбета 
мякана сертабинась. Паспорт, aацекыs сояdмаs 
падарd, лекарахат ханавы падарd 079/у нюбета, 
aацекы сенз няби хаaгурма aэваs нямна aэда 
падарd, полис, aамгэри ненадумдаdмаs падарd 
(харвабта яваd лэтрамбадаaэ толёвамs, варючи 
aэвамs манэdлабтамбада ненадумдаdма aэя).

Санаторияs няна юкад вата тет яля мэсь 
сероdaа. Хэсь таслабтаd тюку 

bigtaraskul.yanao.ru сайтанs тюaгадаd, 
+7 (3452) 55-58-83 телефонувна лаханадаd. 

Тикыs хавна нядdми нерня ниня няdмарпадаd, 
сёбарd, манзаранаd, aобтикы пыхыдадоs са-
вумдамбуванзь ханаць пирaадоs, еdэмняндоs 
яaга программа aадимдембиd.

Анна Яптикs падвы

Тамдоs мэdaадоs

Пэдараs индкад ныхыдамдоs хоaгуd

Тадриs тыдоs толаба пяaгуd. 
Тикар мянувнандоs aобтикы 
тэтнаваs паaо. Хабартаванs 
мале aанэдываd, тынаd aокавна 
хавы aэбатоs aодd, яханаваs 
нямна планаваd томдаaгуваd. 
Яханабитоs пудs сывs мэлвахатоs 
мюселтыдd. Сяхаринда техэ 
яхандоs тэввадоs Нероd явхад 
пере. Мерs ханимбата, нюдя 
пэвдей ирыs пиркана – мерs 
явмs мадаaгудоs. Маняd тэхэdна 
мэdнаaэ илмаd нумгад пере. Тыдоs 
хабарdмахадандоs ненэциенаs 
явs тяхаs тэвdмахадандоs aаниs 
таaгамдаd. 

Ти, aарка янаd тиaгывна мю- 
сертаd нинаd тюку яляs пиркана 
таремs илеd. 

Марина Яройs падвы

Ямалхананаd едяs ниня мэна неd «гене-
тические исследования» нюбетамs серта 
пиртаd. Тикы программамs няхарd по 
ямбанs тидхалембаaгудоs.

 
 Нюмs хованs харванаd aахакуд 

нютоs вэва хабцяd танявахад, 
варюциd aэвахад теневаaгуd. «Не-
инвазивное пренатальное тестирование»мs 
сертабаaгуd. Таремs ненэцяd хартоs вэ- 
явнандоs, невхы паaгханандоs хабцяaодоs 
танявамs, яaговамs манэdпаaгудоs. Тад пуна 
савумда пиртыдоs. Ямалхананаd 2020 поs 
неняaгd ирыхыд тарцямs сертаба пявыць. 
Мале aока иследованиямs сертавыць. 2021 
поход саць вэвако, ненэцямs мюняд aаворта 
хабцяaгана хаaгурти манэdсаръядоs, етя 

Тюку  похоdна  aэрмs  терd илебей  ненэцяd 
ханярина манзара пирaадоs. Хусувэдоs пэр-
манда серта харта тасламбида. Хахаяда яляs 
Виталий Окотэттомs ядабтадамзь. 

Пыда  Саляхардыхы  хасаваd «барбершоп»хана 
aэбто  пидыби. Иланда, манзаянда  нямна  вадам-
да таремs ханадась:

– Мань  харадs  терадмs,  ниниd  Сёяхаs  
хардахана илеd. Хойs иламs aаниs теневав. 
Нюдяко aэвани мальaгэхэд хадаханани тыd 
мякана мэсетыдмs. Таaыd ныланавахана ядем-
бада яs еdэйaэ хойs няs хэсетыдмs. Нянани 
нюрцямs aэсеты. Ты маdлававнзь, халядаванзь 
aэдалёрцетыдмs. Школа-
хана aодd хусувэй мэкад, 
тарана серкана, пирдыр-
махана тарасетыдмs. Тэри 
нидмs мэсетуd, етриs мэкад 
aамгэ хомбасетыдмs. Са-
вавна тохолкудамзь. Юдим-
дей классмs ёльцеdмяхадани, 
манзаядми тохолаванзь идей-
ваць. Таs Тюменьs тохолкулваs 
мятs падрони миdийнась. Еся 
aавэ aудахаdна сертабадаaэ 
тохолкудамзь. Aацекы aэвани 
мальaгэхэд aамгэ тикы сулурпасетыдмs. 

Лаханако нями лахарёмда тамна минреда.
– Тохолковани хавна aэваs таре пидыбадаaэ 

тарадамзь. Тарця сермs харdни тохолавась. 
Сибимдей классахана мэбdни тохолко нини 
aэваs тар пидыбасетыдмs. Интернетs серs aэбто 
пидыбади маниесетыдмs. Таремs тухудамзь. 
Техникумамs малеdмяхадани етя «барбер»aэ 
тохолкудамзь. Няхарd поs манзарадамзь. Ихиня-
ни тикырими савась, мале тохолавэми aэdнивd. 
Ныланавиниd ёльцяaганаs мякни тэворцедыдмs. 
Пуна Саляaгарданs тось таславась, aэрм яхани 
харбилываць. Мяdни терd ниниd aодd хахая 
мэнарахаd aэaгуd. Мартs тэвdмахадани ман-

Саaговота неd нядdмаd
проектмs сертавыць. Хабцянзавэймs 

хобтоs, няданда переня нида aаниs 
манэdсартыдоs. Тамнаs тяхаs 
сававна манэdманзь лекарd 

тидхалембаaгудоs. Ненэцие 
савумдамбаваs мякана хаaгуртамs 
вэямда манэdманзь ханаaгуd. 

 Тюку похоdна хуркариd 

едэй мутратнаd aамгэри сертабиd. Таремs 
ненэциеd хабцяaо хомбиd. Едяs ниня мэнаd, 
нюдоs тандаяs соявыd неd еdэмня «родовой 
сертификат» нюбета сермs 2006 поход 
aадимдевыць. Неd лекарd мякана aаводикы 
серкаdна сертификатмs нядdмаaэ мэdaадоs. 

 Aаниs aопой сава нядаaгосэй – «Ямальской 
маме» нюбета проект. Ямалнаd aэвахана мэна 
ерванаd табековна сертабидоs. Саaговотаd 
нехэdна мерs тараванда aамгэриd aэсямs 
мипаaгуd. 

Саляaгардахана тикыs няюs яaга тасал- 
ковамs мэdaаць. Таремs aобанзерs aэсяs мюйs 
aамгэмs термамда манэdсарaаць. Тандаяs 
хорd ирыs сибимдей яляхана нюмs ховы неd 
«Ямальской маме» нюбета падкодоs мале 
няdмавыць. Терданда сидя сорочка, халат-
кимоно, сидя сядs тэцяs, тамна aани яёлd 
aамгэрикоd aэвыd.  

Тарця aамгэриd aэсямs aудаs терaэ хусу-
вэй едяs ниня мэна нехэd мипаaгуd. Выaгана 
иленяхаdна саць aарка таромs минреaгу. 
Лекарd мятs паромба еремэхэна нензелd 
aэaгу.

Aахакуд харданs тэвавыd тикаривна лаб-
кавна ниd ядэртd. Таддикахад округнаd тяха-
на aэда маркаdна нюдоs хомбадаd aэрмs янаd 
терd неd aаниs тарця aэсяaо няdмарпаaгуd.

Руфина Окотэттоs падвы

Малs aопой 
падаркад переaгуd
 Округхананаd едэй aаво сертабадиd 

еdэмня  яaга  реестрмs сертаба пявыd. 
«Креативной индустрия»мs нерняs 
минренаd: дизайнерd, сёмs мэтаd, тад- 
таaгодаd, падтаaгодаd, паднанаd, му-
тратна aаво мэтаd, тамна aаниd хибяриd, 
малs aопой падаркад переaгуd. Aамгэ 
манзаямs пэрмамдоs aопой яхад хось 
пиртыd. Хуркаd ваdлёйd ненэциенаd та-
нява aобтикы aадяaгу.

Тарця  падаркана  паднаd, манзаранаd 
aэяd, организацияd округхананаd еdэм- 
няндоs таняна нядdми манэсарць няби 
няdмарпа пиртаd. Хареd индоs серs ман- 
заранаd, хартоs еdэмняндоs няби aаниd 
нитоs манзаяд aадимдембадаd, компанияd 
падродоs сяхариs маdламба пясь пиръядоs, 
яaга няндоs таславы ёльцямs ниd мэтd. 
Таремs манзаравамдоs хусувэй поs законs 
серs мэйрамбаaгудоs. Ямалхананаd пыдоs 
aокханда самляaг юркад aокаркаd.

 Нюдярка няби aаркарка бизнесмs, aаво 
тикы мирдапаваs департаментs aэвахана 
мэна  ерв  Юлия Федорова вадамда мэd- 
мысь: «Тюку серкваваd ёльце тарана. Тарця 
aаво нерняs минреваваd округваd тюdуs 
нэкалпи. Реестрмs aадимдева хартоs индоs 
серs манзарани сававна нядаби. Маняd 
еdэмняндоs сямян aамгэмs сертаванзь 
хамэдываd. Пыдоs тохолко, теневабцодоs 
няхатоs вадець, мирдаdманs харванидоs 
мирдаць пиртаd.

Креативной индустрияaэ нюбетадоs aока 
aамгэмs aобтs маdламби. Тикыдоs хареd 
иaукана, теневабцохона тяхариs минрейдоs. 
Таремs округваd манэdманзь турта ненэцие 
aокамдамбиd.

Анна Яптикs  падвы

заядми тамини хо-
дамзь. Aулиd сава 
мэлванs еремэда-
мазь. Aэбтодоs, 

м у н о ц и е д о s  п и -
давнзь туртаd aока aэсетыd.  

Ненэцяs  телефонувна, интернетувна 
пыхыдадоs aахакуд падыбасетыдоs. Нюдяко 
нюдоs тэволасетыd. Тикыs хавна тараванда 
несэй aамгэхэd тоходасетыдмs. Тедахавs 
пиднавамs тамна сававна теневав. Aобтикы ме-
лад  манзаямs  пэрaадмs. Aулиd тяхасовна тас-
лахая пиднасетыдмs. Ненэцяd aэбтодоs хуркар-
кавна пида таравамs вадеdцетыдоs. Ханяaыдоs 
харdн харвабцониd серs пидыбасетын. Тюку 
похоdна aэбто ханзелиd пидыба пирыd. 

Ненэсянда, Виталий тарана манзаямs пэрaа, 
тидхалё минреда. Няданда тарпавыd пыхыдадоs 
несэймдамбадаd тоdолхаd. Няваd тамнаs тяха 
варемда мэaая. 

Солне Aокэйs падвы

Нядаaгосэйдоs 
савумдана

Округхананаd яваd лэтрамба- 
динаd еdэмня няби мядотоs терd 
еdэмня aадимдембада нядdми 
янамбоковна aобd aокамдамбидоs, 
савумдамбидоs. Тедаs яхананаd 
тарцядоs сиdив юd пирaэ харва.

Сайнормахана мэна ненэцяaгат 
сяхаринда хонаркуd. Мядотоs тер-
хат вадамs намдасетыd. Ханзерар-
ка сава aэвамда етриs нядандоs 
хонрамбасетыдоs. Сиддоs лахана-
ко няdмадоs, aобaгэвs нямнандоs 
ибедормадоs мале ненадо серdaэ 
таславы.

Тад тованда похона школаха-
на тохолкодаd aацекыd еdэмня 
aадимдевы сертификатмs Донец-
кой няби Луганской Народной 
республикахаs няд сайнорманзь 
хэвыd ненэциеd нюd aобтикы тарцямs 
няdмарпабтоs серота.

СВОs  няна мэнаd ненэциеd aа- 
цекыd 18 пондоs aэсондs мирципойd 
автобусхаdна таs aэдалёрць пирaадоs. 
Таддикахад 18 поход aаркаркахаdна 
aаниs таремs сероdaа, aопойd тандаяs 
школамs ёльцевы aэбтоs тара.

Хусувэй ирыхына туртаd есьдоs 
няби Яваd лэтрамбадиd яляха-
на няdмарпадитоs няdмаваs няюs 
aамгэхэрт яaга падро падыба ни 
тараaгуd, есьдоs хартоs туртаd.

Сайнорта яaгумзь ерембата, 
aопой яaорэйs мипада есямs пу-
хуцярида няdма пирaадась. Тедаs 
яaгама, падаркана пухуцяданда ни-
вы ненадумдавы неда няdма aаниs 
пиртыда. Судs серs вэсакохонанда 
илевэaэ таслабтоs, нюдякоd нютиd 
танябd, тикахана пыда няdамбата 
серота.

Хурка нядdмиd танявамs тю-
кохона манэць пирaараd - info-
msp.yanao.ru. Тикыs хавна яваd 
лэтрамбадаaэ таранаd няби мядотоs 
терd соцзащитанs, «Защитники От-
ечества» фонданs лахана пирaадоs.

Анна Яптикs падвы

 Россиянаd aэвахана мэ-
на ерванаd табековна «Мать-
героиня» ненадумдаdмамs 
Анастасия Евалювна Худи 
няdмавысь. Орденмs няdмавы 
aэрмs терd нехэт няхаромдэй. 

 
 Вэсакоенда – Валерий Хатю-

вич Худиs няs юd нюмs хынёсиd 
вадавэхэнзь. Выaгы иламs савав-
на теневадоs. Ненэй ненэцяd илаs 
саирмs лэтрамбиd. Поaгадандоs 

ханяaыдоs тыd мякана илеd. 
Aаниd харад манзаямs минреd. 
Хусувэдоs харта мядs терса-
вэй. Нюдоs вадабиd. Школаха-
на тохолковандоs мальaгана 
варемдоs мэdмыць. Тохолко 
нитоs табедярaэ таравыць. Не- 
бяхандоs сейхад aэда сава вади 
хэтвыць:

- Тарця ненадумдаdмамs няd- 
мавар маняd нянанаd aулиd са-
ва. Нямнанд сейнаd няркомбиd. 

Ты пэртиd илs нензелd вуни aаd. 
Вадёдаванаd ямбанs сиднаd тид-
халё табедамбасетын. Сит тот- 
ревs нюнаd вадабаaгуваd. 

 Анастасия Евалювна aавнанда 
выaгана илевысь. Нисяхаюда-
небяхаюда Яр-Саляs хойs ням-
на мюсермэхэнзь. Тедаs тамнаs 
тяхаs нюта ню вадаба нядаaгу. 

Солне Aокэйs 
падвы

Маняd ненэй ненэциенаd поa- 
гана харdнаd композиторнаd 
aаниs таняd. Янаd тиaгывна тар-
ця юнета няваd – Семён Никола-
евич Няруй. Юнда яs ханяривна 
тедалахана ханdaа. Падвыd сёда 
тевs ёльцяндs ненэцяd мэdядоs.

Ненэцяs вадавна, луцаs вадав-
на aэда сё падыбись. Сёта вадад 
тидхалембадаd Яs малs терd пад-
нанаць. Тедаs падвыта серs aаниs 
хуркари сава aаво aадимдембиd. 
Тандаяs Тарка Саляs няна И.О. 
Дунаевскойs нюмгана нюмдевы 
Школа искусствs няна манзара-
на не Евгения Кутина нотаd aобтs 
маdламаs падармs сертавысь. Ти-
кымда «Дети рисуют музыку: род-
ные звуки Ямала» нюмдевэдась.

 Таняaы я юне тэволаниd ва-
давна Семён Няруй няби Алек-
сандр Пустосёлов композиторхаs 
манзаи несэйвана падвы. Книган-
да мюйd падтаdмад тохоламбадаd 
aацекыда падтавыць. Тохолкоб-
цямда aацекыd еdэмня серта-
вэдась, урокахаdнатоs мэdтадоs, 
музыканs пыхыдадоs хареd то- 
холамбадаd толабаaгудоs. Таремs 
янаd терd концертхаdна домраd 
няби тамна aаниd музыкальной 
инструментd муно намдортаd.

Семён Николаевич падвыd 
сёd хибяри хибямs майбтамбиd. 
Пуданда хаевы таромда сяхариs 
хомбиваd. 

Aанине Хорэлиs 
падвы

 Яваd лэтрамбада нинаd еdэмня тодоs яхат хур-
кари нядаaгосэй сертабиd. Пыдоs нянандоs етриs 
aамгэриd тараd. Мядотоs хэвняна саць тоенана 
манзаямs пэрaаd. 

 Саляaгардахана ныланаваs яляхаdна неd сэдо-
раванзь маdлюрцетыd. Тикахана тамна лыaгаaэ 
мэdманда поaг сяропасетыd. Небой поs Некоча 
Aокдэтта «Шьём для СВОих» нюбета пректмs сер-
тась, тикы манзаямда тамнаs тяхаs минреда. 

Некоча сяaок aамгэмs сертаdмамдоs вадеd- 
aадась:

– Маняd сэдоранаaэ ныланаваs яляхана маd- 
люрцетываd. Поaг паркормы тохосоd пеляхаdна 
сяропасетынаd. Нядаaгованs харванаd пилиd 

танясетыd. Ханяaыd тарана aавэ тэволасетыd. 
Манзараванаd ямбанs aока «балаклава»мs сэдаваць. 
Aэдаравынаd мэdэйдоs. Нянандоs aулиd таравыць. 
Тенкана сядs талмасавэй савадамдоs aаниs хамыць, 
носокd таранархаd. Нюлак тохоцяхад сэдаaгунаd. 

Тедаs «Наследие»мs нюбета библиотекахана 
мэваd. Тодо организацияd терd турaаd. Небоs aобs 
ныланаваs яляхана интернетs мутраs серs тодо яхаdна 
нядаaгодаd Россиянаd терd aамгэмs сертабавамs ма-
ниеваць. Сэдоранидоs – сэдораць, панорaаць, поaг 
сяропиць, линюй сертабиць. 

Янаd терd малs таремs нядаaгурпатоs, сайнорта 
нинаd еdэмня сава нядdмаaэ тараaгуваd. 

Руфина Окотэттоs падвы

ОБЪЯВЛЕНИЕ

Ямалхана 
СВОs няна 
сайнортаd 
ненэциеd, 
мятоs терd 

еdэмня 
aадимдевыd 

нядdмаd

Яваd лэтрамбадинаd 
еdэмня

         Ямалs ненадо яляs едs

Aарка пэвдей ирыs юдим-
дей яляхана округнаd сояdмаs 
ялямs мэтаваd. Ямалнаd 95 по-
данда ханда. Тикыs няюs га-
зетахана манзаранаaэ инаd 
ядэлыдаць. Aамгэs тоdолха 
таромs округнаd aадимаs няюs 
ненэй ненэциенаd сертавакыd? 
Понs ибедорaаваць. Мань тар-
ця илеdмямs тензебтедамзь. 
Маняd иринанаd, хадананаd 
тамна округнаd aадимаs нерцюs 
таромs хаdаврамба пявыць. 
Тикыs нямна учёнойd падвы 
книгавна толабинаd. 

 Хахаяда яляs 1930 похона 
падвы книгамs ходамзь. «К вер-
ховьям исчезнувшей реки» 
нюбеdaа, Владимир Тоболяковs 
падвы. Невхы иринанаd илаs 
нямна aа. Тамальaгана луцаd 
илнаd саирмs тандаяs тохоламба 
пядонзь. Aадьбята яханаd aока 
хибяd тэворaаць. Пыдоs нянандоs 
ханзерd  илеваваd ,  aамгэмs 
пэрмаваd тенева таравысь. 

 Неры вадеdмы книгани 
нерня мале танякуй похона 
В. Евладовs падвымs «По тун-
драм Ямала к Белому острову» 
нюбетамs толадамзь. Таняна 
Ямалs няюs aэдалёроdмамдоs 
падыби. Ненэй ненэциенаd 1926 
поd пиркана ханзерd илевамдоs 
толабиваd. Яханаd тэвортаd луцаd 
нядdмадамдоs пюсь ненэцяaгаdнаd 
лаханавыd. Ты пэртяd сяхаaгартs 
пуняs нивыd aаd. Тыдоs тамбавыd, 
ямs  теневанаaэ  луцахаdна 
a э д а л ё р м ы d .  Т а м а л ь a г а н а 
сиднаd ехэранахана хусувэй мэта 
aамгэваd, aаворта aавранаd мэкад 
aэвыd. Владимир Евладов таремs 
падыбида, ненэй ненэцяd aобкарт 
aаврандоs яс ни хаюрd. Таaы 
хадавы ябтабэйдоs aока aэбтоs 
яs aылs такалпидоs. Aэрёs няна 
нэкалпидоs. Aабтадоs яdавлабта 
aодd, пирембидоs. Тарцяхад мядs 
мюй саць aабтеdмы. Таs мальaгана 
таaы сарёхона нинаd пибетавыd. 
Сарёндоs синдdмя яaговы. 

 Книгамs толабавыd Сёяхаs 
терd хартоs иринадоs хомбавыd. 
Сидяaгахаdна маниевыдоs. Aобd 
няваd Вэнгоs еркармs мэта невхы 
ирината нюбе ховы. Лямби, Мо-

холя, Пос тедалахана тарця нюбе 
мэтаd Сёяхаs няна таняd. Няё 
ирида харта манданда Евладовмs 
хэбидя янs aэдалёлтамбавэда. 
Тикы книгахана мэкад aамгэd 
ёльце aокаd. 

 Хахаяда яляs неры вадеdмы 
«К верховьям исчезнувшей 
реки» В. Тоболяковs падвымs 
толадамзь. Толаваниs нерня тэри 
сидяaг маниедамзь. Aобd луциd 
поaгана aамдёда вэсако aулиd 
нисяни тоdолха aэвысь. Сяниd 
манэdцетыв. Aамгэs пиркана пад-
выда тола тасладмs. Тикахана Яр 
Мяaгачаs нюмs падвы, мань ири-
ми. Тарцямs манэdкава книгамs 
тяхасовна, паднабцямs няdамба 
толавась.

Тикы луцаd ученойd aэвыd. Ле-
нинград маркад aэдалёвыd. Няби 
яs панхана Aэдяs няна иленаd не-
нэй ненэциеd иламs тохолаванзь 
мимыd. Яхананаd aамгэs тоdолха 
aамдэдd вадёdнавамs, яндоs хур-
ка aэвамs тохолаванзь турмыd. 
Хартоs  яхадандоs  Няръяна 
Надо маркад, Тураханскs нямна 
aэдалёвыd. Таняд Хальмерd Седе 
факториянs тэввыдd. Тамальaгана 
Тазовскойaэ вадетандоs сянм-
бой хардада aэвы, сидямбой 
луцари илевы. Aанидоs - малs 
Тасуs яs терd. Таняд ямs теневана 
ненэцяндамдоs хонрамбавыd.

Хальмер   Седехэд ямs   тене- 
ванаaэ Яр Мяaгачамs вадеdмыd. 
Ирими таs мальaгана юнета тэта 
ненэцяs aэвы. Сидя ёнарd тэм-
да, сидя мята серs тярпавыда. 
Таремs ирими ученой Хальмерd 
Седехэд Aэдяs вындs тэвравыда. 
Тэвадавы ядоs Хучеs тоs пев, 
тедаs aэдалёхортабd саць хубта 
я. Луци ядэлаванда няюs нянда 

есь салдамбавыd. Таs мальaгана 
ненэй ненэцяd миртандоs падарd 
еся няdмарпаванs нивыd харваd. 
Aадьбято недбядандоs ненэй еся-
ри хонрамбавыd. Луцаd тэхэdна 
мэна ненэциеd илаs нямна хур-
кари мэкад aамгэ падвыць. Тюку 
яляs пиркана толабабd, хойхана 
мэнаd иландоs ненэся тоенавы. 
Сырэй нумгана хормs нивыd мэсd. 
Ябцёй нерохоdна пятабада тудоs 
саць якэвы, aадьбята ученойd 
тодана мятs тюaга нивэдоs пирасd. 
Таминдоs якехэд пинs тарпормыd. 
Маdнимd, мятоs терхавd тэри 
таaга ваdавтоs ниня aамдыd. 
Туs халмs aамгэхэртаaэ нидоs 
пэрасd. Мякана луцаd ханзерd 
неd манзаравамs ёльце сававна 
маниевэдоs. Aобаaгуна толян-
да ниs aабтамбада хыдида неd 
варавхана тэпвыда. Хыдямда 
тэdманда нерняs aобd, сидя сабця-
бавэда. Aэвадёбdнандоs ненэцяd 
ярабц мэdмыd. Ханяaэхэна 
пензеретавыd.  Нитоs  aэва 
манэdсармыd, не панземs хобта, 
няaганда пэрмэда. Няaгнанда 
лакадаdмахаданда тика-
рихина сабцябавэда. 
Ненэциенаd тобарd 
a а м г э  a э в а х а д 
ехэравыd, таaодоs, 
сыридоs пибетавыd. 
Мятоs еяd – няра 

Ямs теневанаaэ 
таравыd

мюйкоd сарё нумгана таминдоs 
подаaгавыd. Тэта ненэцяd ваdавтоs 
еркана тэd ея есябавыd. Хусувэндоs 
тарцяда яaговы. Сарёхона мал-
кода хасаваd няра мальцидоs 
aаятоs пират вэлкараaгавыd. 
Халяs, aамзаs хавна сабе луца 
aаварd aавортадоs яaговы. Таремs 
aодd ученойхаd халэ, ханесэйдоs 
aудандоs терaэ мипавыd. 

 Aаниs aобd мэкад илеdмя тарця. 
Луца ненэй мякана лансякмs ховы, 
хонравэда: «Тикамдоs aамгэaэ 
мэdaадоs?» Вэсако маdмы: «Тика-
ми – пардонми. Сэрd aамгэна на-
радана сэвниd лекаратамбидмs». 
Пуна луца ханзерd мыламs мэць 
таравамs табедавэда. Вэсакоs ня 
aобкана aудидиs халтавыдиs. 
Маdнив: «Вэсакоs парисеdэ aудаd 
сэвs aадя сэрaэ хаяd». Aудита сэрd 
aэвахад ири тамна ехэравы. Луцаd 
мутрахат ты пэртяd пысаaгавыd. 
Мунs пяхат, паднабцяaгат, там-
на aани aамгэхэт лэрёaгавыd. 
Aобаaгуна луцаd харпасандоs 
си секана ивтембавыd. Хахая-
да aэсыs терd тарана aэвамда 
намдdмахадандоs хуняна малs хойs 
aанодоs ивтеванзь тэвравыдоs.

 Тедаs мэта яляхана тас-
ла, иринанаd, хадананаd маямs 
палебавыd. Иландоs тоенава, aаниs 
иламs ехэра нивыкы соd. Пыдара 
aодd aобтикы толаaгурaадаd. 
Масиd харта соёdмита нямна 
падвы книга хоaгудаd. Иринанаd 
луциd сякана мэкадd aэбатоs aодd, 
Ямалнаd юнета нюмs ханярина со-
ванда няюs пыдоs ямs теневанаaэ 
таравыd. 

Марина Ярs
 падвы

Лесной 
диалект

Тыd дет aайта отрасль хома-
на мансzама выaкна диzинаd 
нешаaкат aа. Александр Илеко-
вич Пяк няхаzдюd шитчет пуa 
«Верхне-Пуровский» совхозхана 
мансzаaа. 2012 похона aаzка 
ыдянта няампёмы тыd aысым 
няамaаш, манzе няхаzдяaкня 
пуa бригадирsaэ мансzа. Четаa 
тыd падеzьш шиsта кайканатаd 
нятапёштуd, хампzяaкaэ совхозs 
4  бригадахана  мансzаaаd . 
Aысыханантуa zэтпёчитуa 
тытоa aопшеzы каzиd тэсамэйd 
– няхаz дёнаz aок. Aуп дёнаzкат 
ваsтаd хампzяaк дюzd тэтоa 
«Верхне-Пуровский» совхозан 
тонzютаd тыd. 

 Александр Илекович ман-
сдямта хомана минzеaата. 
Дёzьше пимшата,  чиzьний 
нешаa. Тэхэнаd мансzаннаd 
нешаd  мансдятоa шеэмaа. 
Хыzаa чешчаханаd, таaичохона 
дячапётаханаd тытуa aысым 
писамэй веzаштутуa. Ненымана 
таaичохона недяaк маzьшахана, 

Куzкаzиd халакуd. Кукят дянакуd, 
кукитыd aай веша поaкай мятуa мюня ку-
няшейна кcштуd. Таzкахана aайта «Верх-
не -Пуровский» совхозs няхаz дёнаz aок 
хыльмикуd ватапиd. Маняd Пуровскийs 
районхана таzьша халакуd шитчетдяaкня 
пуad чена таaашd. 

 Таaок пуd дямпан тышиняaат тамытуa 
хыльмикуdтоa манzе чешча дяхана диzеd 
тохоaаd. Куzкаzи чешчахана, таньшеz нум-
кна, хаzёхана зверофермахана мансzаннаd 
халакутоa падеzьштутуa. Aамzаштутуa, 
вичичештутуa, мятуa вылташтуd. Таzям 
халакуd мякна мансzаннаd пуa дямпхана 
мансдетоa aука acштуd. 

 Чейня хыльмикуd нюудиd кыниzемаa 
тайхана, халакутуa клеткиd тонzхана хап-
хадя, хомана хынzуzьштутуa. Хыльмикутоa 
дяzяa шичаs мэмаa aамzаштутуad. Чейня 
канаzмантуa тайхана халакутуa паzтонхана 
шиштутуa. Навышудёz кынzаш чепьмантуa 
неzьня хыльмикутоa несымана тонzанайтуa. 
Халакутуa пеzь кыzанайтуa, aопшеz aуп 

Тэхэнаd мансzаaа

пинzюдюd дёzьшкана тытоa 
тэтнаштуd. Мансдянта нямна 
дёzимяшо Александр маньшту: 
«Таaичохона недяaкd, пинzюd, 
аппыd тыd каноньштуd. Дячапё-
тахана тэaиd топаa кавшаaкана 
канаzьштут. Zакхай поdхот 
халакуd - тыa канунтаd aокмаd. 
Чикиa камна поdтахана тыd 
шехеd вомтaаd, четаa выaкна 
кадютаd хома дяd дикуd.  Выйa, 
петаzа чупей паzасуй, тыd шехеэd 
чупей танмыd». Пясамы дяхана 
тэaиd падиzана ниsaаd. 

 Ч е т а a  д я z и d  т а х а н а d 
zэтпётахантуa aука тэтоa 
нишsтуd дёхоd, поd тахана тытуa 
aысы хома патаzт камашту. Алек-
сандр Пяк ватамта няампёта, 

вивaутута бригадирs. Куzкаzиd 
выaкай мансдиd шеzтапёш там-
на нючаaэ тохомай. Aамыzим 
шеzтапёш чепьпананта дёzьше 
меzь нешаa, куzкаzи aайватам 
пяпнанта нишsтута дяsам. Мята 
тум чудипё, выaкай дилмта, ман-
сдямта минzе шиsта пушадюм 
Тамара Валерьевна нятапёшту. 
Тамара дёzьше чиzьний ни, 
меzь, хайтуzамам чедимяaа. 
Александр Илекович, Тамара 
Валерьевна хома шоньшаха-
на, aуп вив мэш шичадюd aуп 
пуa манzе aокна диzиaахаa. 
Пыsчи кашемsдюd хома нючd. 
Ничd шаaкмян выaкай ман-
сдян тохоzамэчs, таzям четаa 
куzкаzи aайватам шеzтамам 

чедимяaаd .  Каса нюхудёчs 
манzе мансдяa дет тохоzкухуa. 
Александр Пяк куптаa хо-
мана тэхэнаd мансzаманта 
деsэмня веzвуd мимыd куzкаzиd 
почётныйs грамотаd,  шанат 
благодарственныйs патzотаd 
тадяaаd. 

 Чикиa камна Александр 
Илекович званихидёта «Ве-
теран ЯНАО», «Заслужен-
ный оленевод Ямала» тадя. 
Сельскийs  хозяйстваa дет 
тонzюта предприятихинаd 
aука нешаd мансzаaаd. Пыsтоa 
каzьтуa нэхэханатуa комытуa 
aамzыхинатоa: ты aамсахана, 
каzяхана, aочахана шаaкмян 
тэмс нешадиd aамzымпиd. Чикиa 
камна тыd падиzтаd, каzитанаd 
нешаd - выaкай дилм zэтпётаd. 
Таzям сельскийs хозяйстваa дет 
aайта дяzяхана няaтуa маман 
хаsaамаd: хомана диzиaатаd, 
нинюта канэzьштуd, мансдяzа 
нидя шеэм.

Андрей Пяк патмы

Чуки диzихина сельскийs хозяйствахана мансzаниd 
дет тонzюта дяzям мэштумаd. Пуровскийs районхана 
няхаz aаzка сельхозпредприятии мансzаaаd. Aоптоa 
- совхозs «Верхне-Пуровский». Таньняна мансzаннаd 
aукадёмутуa выaкна диzинаd, тыd падиzтаd нешаd.  
Четаa совхозхана четs тыd aысыd. 

Aуп вив мэш мансzаaаd

денаzкат ваsта хампzяaк дюz 
хыльмик кыzаныd.

  Х ы л ь м и к у d  к о п d 
кастамахатоa тышиняa 
канаштутуa,  таньняна 
миzташтутуa. Шича пуa 
чена «Верхне-Пуровский» 
с о в х о з s  в а т а п ё ч и т а d 
хыльмикуd дет патаz – то-
варный знак «Ямальский 
соболь» няамaаш. Совхоз-
хана маньшту, чешча дя-
ханана вачумыd халакуd 
копаd мыдюd, таzитуa 
дёzяd. Таzям таzьшан 

хаsтаd куzкаzиd ваташи тэмташтутуa. 
Совхозхана хcйтуzаш мансzаннаd ниd халакуd 
копахатd паныдюd хcйташтуd, шомяd, aопаd – 
таzьша демьпчаzуd шеzташтуd. 

 Хыльмик копахат шеzтамыd aамэн хаsтаd 
aука acштуd. Нум чешхамп дюпа паныd, шомяd, 
aопаd, пемаd таzаштуd. Хылакуd падиzтаd aупs 
вин камоzьш мансzаштуd, таzям чешча дяхана 
хыльмикуd ватапиd. 

 (Нердена пелямда 40, 41 
 номеркана толараd)

Ханамда мэв. Пыда ма:
 — Ханув мэд, харт тосаd: 

удыхы хорхав вэва, сейда ябта, 
нёр ладпюd. Удар пэбтёя, пуна 
эдарабтaгур. Тикы тэн тэхэларабd 
апой саханда мэdмаs пирd. Тет пе-
лейда ниd переaгуd.

 Тадхава масьнюd:
 — Тэйняна Ылекарка Пуци 

нюнда мэтаd таняd. Самляaг тай 
сэрd таня. Тикы тэв самляaг тай 
сэрd нензаминдяaэ сава эaгу. 
Сиdив янанаd ситямбир яaгу!

 Яв s  Ханин пыда  тамна 
масьнюd:

 — Мэсь, эя! Эдалёхониs, нянзиs 
малда яaгу.

 Эдалэйниs. Явs Ханин самляaг 
парисеdэмs вэнолтэйда. Тикы 
хэбяdниs аньs эдалэйниs. Явs 
Ханин пуняs сырпата — самляaг 
хорхами мастасьтыв, нерняs сыр-
пата хорхын маттесьтын. Таремs 
мэнанда аdна хаимs, юрd тибяs 
пиркаdна хаимs. Ханан мюйs 
манэсаламs. Амдёрмs иламs. Ханs 
латана амгэ мирв малs таневыd. 
Пуняs масьтеян. Ханs маханяs 
саaов хэвы. Сиdив туниs пад тане-
вы, тамна сиdив ын таневы. Ханs 
пуняs сылывd—еся савак таневы. 
Инян мамs: «Тедаваd амгэ хабцяs, 
амгэ мирв малs таневыd».

Нярd Пуци Тэта
   Тюку ярабцмs 1948 похона З.Н. Куприянова Нельмин Нос нюбета хардахана Явтысой Алексей Михайловичхад намдавэда, 
падартs падвэда. Пыда ёльце сюдбала aэвы. Тамальaгана И.П. Выучейскойs совхозхана юне лэтамбадаaэ манзаравы. Пэвсюмяs 
няна мякананда ненэцяaгd лаханако, сё мэцетавы. 
   Пыдараd еdэмняндаd З.Н. Куприяноваs падвыs серs хаеваць. Толаaгобтаd, Канинs выaгана иленаd ненэциеd вадаs хэтырмs 
намданаs тоdолхадаd aэaгудаd. Вадинаd тэнзd aамгэвна яaгавамs хартаd таслаaгураd, хамедаaгураd.

 Аньs эдалэювd. Нензаминдян 
инямs ти маханяs пинdтав. Ненза-
миндя хабт тэмг эвы. Хабт лэрёд 
эвы. Нявота нэкалaада. Нивэмs 
тосаd. Тюdуs санэювd, ханниs ниs 
хаdмывd. Тикы хэбяdн харасяда 
янs пуdлэювd. Ханан пуд сырари 
сюра. Пуняs сылывd. Явs Ханин 
пумнан эдалы. Пыда масьты:

—	 Евазадаков, нуя! Амгэр 
хадкэ? Нуладd!

 Мань вунимs инзелеd, ханяцей 
сатавна эдалымs. Ибd масьты:

—	 Евазадаков, нуя!
 Мань таремs мамs:
—	 Тедаs евазадакобт вунимs 

аd! Тедаs сиdим сяхарт нин 
тэвaгуd. Пилиd хаямs!

 Явs Ханин пыда тёрена:
—	 Нултадd! Нултадd!
 Таремs мэнан сэлха хорхав 

невхэта нимня пинdтав. Ненза-
миндяв инямs нэкалманда серs 
тюdуs санэювd, ханан ниs хаdмывd. 
Одьd хадеdювd, ханан ниs амдывd. 
Тикавана аньs хадмs иламs. Мань 
таремs мамs:

—	 Явs Ханин, простиs, пилиd 
хаямs!

 Тикы хэбяdн Явs Ханин 
нунадаревs хаи. Мань эдалымs, 
сиdивs эдалымs. Сиdив ямбанs 
хад марна. Удамs вэaгалась, 
уда ни адюd. Сэлха хорхан 
амгэ ясавэй хабт эвы. Яси хобd 
пензявна хаdмсетыd, пензявна 

танасетыd. Амгэ хабт эвы. Мань 
вунимs ладбюd. Харта яда. Сиdивs 
эсоaгана хад мацяда. Сиdивs 
хункана мядd адимяd. Тикы мякd 
сэлха хорхав улиd пэрaада. Сиdив 
эсоaгана тикыd мякd тэвывd. Тас 
юрd мяd эвыd. Сэлха хорхав мядоs 
ертs улиd пэрaада. Мядоs еркана 
улиd арка мяd таневы. Тикы пой 
утотs сэлха хорхав нулйd. Ханан 
ниня амдымs.

 Тарпотана хибярт яaгу. Тя-
бихурць пяв, янs хаdмывd. Ханув 
утотs сярав. Мятs ядалъювd. Мятs 
тюмs. Мякана вэсако, пухуця 
апой хорьцямдиs пидaахаs. Тамна 
няби ваdавхана хонёда таневы, 
ной тонда вэaгалы. Синякунанда 
не сэдора. Вэсако масьнюd:

—	 Ацекы, нёваd таладd, вэне-
ко тю.

 Меяда масьнюd:
—	 Ян вэнековаd нинекы аd. 

Хибяри то.
 Вэсако тандъяs эвамда ила, 

пыда масьнюd:
—	 Хай, хибяри товынюd!
 Вэсако эван малхад арвынs 

эсондs сиdим манэсарaа. Вэсако 
вахалйd, пыда масьнюd:

—	 Хибян эбат? Сит тумда 
яdмамs.

 Мань таремs мамs:
—	 Манзьван авнанда Явs 

Ханинs нюманзь.
 Вэсако парума:

—	 Пухуця, нюр товы, яaгат!
 Пухуця сиdим яaгaа. Ваdванs 

амдывd. Пухуця тумда пята, 
едмs ыда. Ед пи. Вэсако нюнда 
масьнюd:

—	 Юркадd, няр товы! Нянд 
мэти эдаd!

 Нюда амдыd, удида вэнпи. 
Ылекаs ню пыда ма:

—	 Явs Ханинs ню ханяна 
мэдаd?

 Вэсако масьнюd:
—	 Тямдаd, амдынюd!
 Нюда масьнюd:
—	 Явs Ханинs ню эись, тюкор 

нянаd аркарка эвы, пыда нюда 
нюдярка эбта тараaгусь.

 Вэсако масьнюd:
—	 Амгэ нюдяко хибяримs 

хэтaгуда? Нисяда аркасьнёd! 
Мань аркамнюd, иримда хэта!

 Нюда вадасялма. Вэсако 
масьнюd:

—	 Ханьd! Нят мэти эданd!
 Нюда пинs тарпыd, мэтин 

эдайда. Мятs тю, нюда масьнюd:
—	 Ненэсянда одd Явs Ханинs 

ню эвы. Нисянда мэти мэdмы. 
Сэлха хорха маняd миdмэваd, 
хабте эвы.

(Пелямда aадиманда
 газетахана толараd)

З.Н. Куприяноваs ненэцяaгат 
намдавы, падартs падвы 

Хэбидя яля

Татьяна Сэротэттоs сертавыd

Таслараd, хурка 
вадаd сюрыd?

ХобцокоdНисянанаd

Хусувэй хибяd 
нисянадоs таняd. Пыдоs 

ситипойd яляs сэвмs ниваць мани- 
еaгуd. Тюку илаaгана хуркари ехэрана 

хэбидя яляd aадиберaаd, aобтоs нисянанаd едs 
таславы. Тикаваd хорd ирыs юкад вата хасаваюдим-

дей яляхана ядабтамбаaгуваd. 
 

Выs илаaгана нисясипойd нерняaы яля ни aадюd. Ненэйва-
на хасава aацекыd aацяхандоs сыраць хойs иламs тохоламбиd. 

Aодьd мале aэта ниs нулdмахаданда тынзямда няdамdмахаданда 
нисянда пумна тыd помна ядэлаaгуd. Мирць пэбdнанда, aобтикы 
нисянда хэвхана aамдёда, нердена пясикамда таремs миaгуда. Пяs 
хармs няdамванда нерня aацяханда сырта. Тэхэdна мэнаd aэбатоs 
aэдалёртахад сяхаринда хаёванда ни aаd. Ватаaгохобd, лаaгs ниня 
aамдёхортабатоs, хасава нюхуна сава, пыда сэвта вэкна aанэрта 
нисямда мание. Сюдбя идюрцямs няdамба нисянда ядхана 

ядаaгу. 
 Таремs янамбовна хасава aацекыd нисянатоs ядхана выs 
иламs тохоламбиd. Няндоs сыраць сяхаринда сидтоs 

тохолавэндоs ватомs нёдаaгуd, тамнаs тяхаs мале 
хартоs нюдоs тидхалембаaгуd.

Марина Марюйs падвы


